Pilihanraya sudah hampir masanya. Kempen pilihan

raya telah mulai berjalan dan sudah barang tentu
timbul di dalamnya kata-kata akulah yang benar, akulah yang
berjasa dan akulah yang akan menyampaikan maksud-maksud
rakyat. Janji-janji pun bertalu-talu dibuat — dan pada masa
inilah mereka bekerja keras mengambil hati rakyat supaya
memilih mereka. Kepada rakyat masa ini, di mana berjumpa ia
manis tersenyum, apa jua kemusykilan rakyat
dilayan mereka tetapi apabila kelak terpilih banyak persoalan
yang timbul — dan yang ganjilnya lalu tidak kenal kepada
orang-orang lagi. Beginilah Bung hal dunia.

Pakar-pakar ekonomi Petir dan Menteri Perdagangan
dan Perusahaan Singapura dan harus lain-lain orang

kata bahawa jalan untuk mengurangkan pengangguran ialah

membanyakkan perusahaan-perusahaan. Ini semuanya orang-orang faham

tetapi bagaimana cara membanyakkan perusahaan itu? Modal
lari, peraturan-peraturan perburuhan terlampau ketat, jam
bekerja singkat dan buruh di Singapura manja —

gaji mau besar kerja mau sedikit — akhirnya orang

tidak mau keluar modal dan tidak mau mengadakan

perusahaan — kerana belum untung lagi sudah minta

naik gaji dan akhirnya XXXX, taukeh pusing kepala.

Dengan tidak ada jaminan yang baik sukar orang yang mau buat

perusahaan Bung! Cakap senang Bung! Kerja susah.

Dekat pilihanraya dahulu, parti-parti yang bertanding

berjanji hendak menolong ekonomi orang-orang Melayu.
Lima million dicadangkan oleh Parti Buruh tetapi
kemudiannya gagal iaitu sesudah mereka duduk di kerusi
lembut. Apabila sahaja orang-orang Melayu bersuara keras
timbul lagi janji tetapi apabila sedikit senyap

mereka pun lupa kepada orang-orang Melayu. Sekarang
pilihanraya sudah dekat masing-masing tunjuk cara bagaimana
hendak berjasa kepada orang-orang Melayu dan Islam
sehingga memberi pinjam kerana Hari Raya pun dipandang
sebagai satu jasa! Apakah orang-orang Melayu Singapura
mau lagi jadi buaian-buaian siasat? Fikirkan baik-baik
Bung!

Tunku Abdul Rahman dikatakan berkata tunjukkanlah
kepadanya di dalam dunia ini sekarang ada sebuah kerajaan yang
menjalankan pemerintahan Islam yang sebenar! Benar Tunku
tidak ada tetapi tidak bermakna orang Islam mesti
berpeluk tubuh membiarkan hukum itu tidak dilaksanakan
kalau tidak melaksanakan tentunya bertanggungjawab nanti!

* * *

Shaykh al-Azhar Mesir telah mengeluarkan fatwa tentang
jihad terhadap komunis. Begitu juga telah
banyak muktamar-muktamar ‘ulama’ menunjukkan corak itu.
Di Persekutuan dan Singapura dengan terang-terang telah
mengharamkan komunis, dikecualikan Petir nampaknya!
Tetapi bercakap sahaja tidak berguna. Sepatutnya
fatwa-fatwa itu disiarkan dengan luasnya supaya orang
faham apa komunis dan mengapa diharamkan! Patut
diterangkan juga dengan luas kepada am tentang bagaimana
Turkistan, sebuah kerajaan Islam yang utama telah
dibenamkan oleh komunis. Usaha dengan amal ini
kan lebih baik daripada berarak-arak! Tunku mesti perhati
hal ini —

Cemeti al-Farouk



